
"Musika Martxan" programaren baitan, Haurrentzako "Brundibar" opera antzeztuko dute Baluarten, urtarrilaren 10ean, 11n eta 12an 

Asteazkena, 2008ko urtarrilaren 9a. Juan Ramón Corpas Mauleón Kultura eta Turismo Departamentuko kontseilariak haurrentzako “Brundibar” opera aurkeztu du. Baluarte Auditorioan antzeztuko dute, "Musika Martxan" programaren baitan, urtarrilaren 10ean eta 11n, 10:00etan eta 11:30ean. Familientzako Kontzertuen baitan, berriz, urtarrilaren 11n, 19:30ean, eta urtarrilaren 12an, 12:00etan, antzeztuko dute. 


Aurkezpenean, Corpas kontseilariarekin batera, Ela Weissberger izan da, opera lehen aldiz antzeztu zuten kontzentrazio esparruan bizirik iraun zuen bakarra, eta bertan katuaren rola jokatu zuena. Honako hauek ere hartu parte dute aurkezpenean: Fernando Palacios programaren aholkulariak, Ernest Martínez musika zuzendariak eta Eduardo Bazo eszenako zuzendariak.  


Lehen hezkuntzako 6.000 haurrek parte hartuko dute ikuskizunean (8-12 urteko haurrek), eta ekoizleak honako hauek dira: Madrilgo “Teatro Real”, “Ópera de Oviedo” Fundazioa, OLBE (Operaren Lagunen Bilboko Elkartea) eta Nafarroako Gobernua (Kultura eta Turismo Departamentuaren bidez). 


“Brundibar” operaren aurrekontua 120.000 eurokoa da. Operak bederatziehun lagunetik gora igoaraziko ditu Baluarteko antzeztokira, eta horietatik zortziehun Iruñeko ikastetxeetako haurrak izanen dira. 400 ikasleko bi taldetan jardunen dira (talde bat emanaldi bakoitzean), eta amaierako kanta abestuko dute. Honako ikastetxe hauetako haurrak dira, hain justu: Ursulinas, Santa María la Real, San Cernin, San Fermin Ikastola, Jaso Ikastola, Iturrama eta Santo Tomás. Haur horiekin batera, Nafarroako Orkestra Sinfonikoak eta Iruñeko Orfeoiaren Eskolaniak hartuko dute parte operan (musika alderdiaren ardura izanen dute). Joaldia, berriz, Madrilgo Ganbera Operaren esku geratuko da.

 
"Brundibar" haurrentzako opera da, eta askatasuna, erantzukizuna eta elkartasuna ditu hizpide. Nazien Holokaustoak karga handia izanagatik, nolabaiteko egunerokotasun ukitua ere badu; izan ere, gaur egungo zenbait gertakariri begira dagoen sorgortasunarekin lotura hertsia dauka; hala nola ikastetxeetako bullyng kasuei begira edo indarkeria grabaketei begira dagoen sorgortasunarekin. 

Musika lana Txekiako Hans Krása (Praga 1899-Auschwitz 1944) judu musikagileak sortu zuen, eta historiaren parte bilakatu da, Terezinen (Theresienstadt) eskaini zituzten 55 emanaldien ondorioz. Hain zuzen ere, Krása bera Terezinera eraman zuten, 1942an, beste judu musikagile eta intelektual batzuekin batera. Operaren lehenengo bertsioa 1938an idatzi zuen Hans Krásak, jaioterrian, Pragan, antolatu zuten haurrentzako musika lanen lehiaketa zela eta. Baina nazien okupazioaren ondorioz, ez zuten lehiaketa egiterik izan. Terezinera eraman zutenean, Krásak berriro idatzi zuen opera –Terezingo bertsioa esaten diotena, Iruñean antzeztuko dutena-. Naziek propaganda gisa erabili zuten opera, erregimenak “artea onartu eta sostengatu ere egiten zuela” adierazteko, Europa osoan juduenganako tratu txarrei buruzko zurrumurruak zabaltzen ari ziren garaian, Holokaustoaren aurretik. 

 
Opera 1943ko irailaren 23an eman zuten estreinakoz, eta 1944ko urriaren 16ra arte eskaini zituzten emanaldiak; hau da, Hans Krása Auschwitzera eraman zuten egunera arte. Bertara iritsi eta bi egunera hil zen, gas ganberetan. Nolanahi ere, Terezin ez zen sarraskitze esparrua izan, hertsiki; eta aldian-aldian naziek “makillatu” egiten zuten, “azken konponbidea” ezkutatzeko. Gainera, juduak bertan zoriontsu bizi zirela adierazi nahi izaten zuten. Horren ondorioetako bat dugu, esate baterako, "Brundibar" operaren emanaldiak baimendu izana. Terezinera 15.000 haur eraman zituzten, orotara; eta horietatik 14.900 ez ziren inoiz etxera itzuli. 

 
Operak honako hau kontatzen du: Aninka eta Pepicek anai-arrebek esnea erosi behar dute, gaixo dagoen amarentzat, baina ez dute dirurik. Dirua lortzeko herrian organo biraderaduna jotzea erabaki dute, Brundibarrek bezala. Baina hark enparantzaren jabea dela uste du, eta bota egin ditu. Txolarre batek, katu batek eta txakur batek laguntza eskaini die anai-arrebei, eta herriko gainerako haurrekin batera, sehaska kanta ederra abestu, eta esnea erosteko dirua biltzea lortu dute. Baina Brundibarrek dirua kendu die. Hala ere, haurrek, adiskide berrien laguntzarekin, Brundibar harrapatzea lortu dute, eta dirua berreskuratu ondoren, musikaria bota dute, garaipen ereserki alaia abesten duten bitartean. 


Holokaustotik bizirik atera zen lagun baten hitzetan daude islatuta “Brundibar” operaren eragina eta garrantzia: “Theresienstadteko bizitza itxaropenik gabea zen; izan ere, “ekialdeko garraioa” delakoan sarraskitze esparrura eramateko mehatxupean bizi ginen, egunero. Eta ondorioz, Brundibar opera antzezten zuten haurrek bi ordezko izaten zituzten beti, haurrak eta gurasoak desagertzen zirenerako”. 


“Musika Martxan” programa, aurretik Ikasleentzako Kontzertuak izenekoa, Nafarroako Gobernuko Kultura eta Turismo Departamentuak diziplina artistikoak sustatzeko eta hedatzeko sustatzen duen ekimenetako bat da. Programari esker, ikasgelan jasotzen duten musika arloko prestakuntza osatzen dute ikasleek, eta eurentzako bereziki antolatutako kontzertuetan hartzen dute parte, aktiboki. Programa 1993an jarri zuten abian, eta harrezkero 400.000 bat ikasle bildu dira kontzertuetara. Aurten, berriz, 33.000 haur inguru joanen dira emanaldietara. Programa aitzindaria da Espainian. Haurrak eta nerabeak Kulturara gerturatzea ahalbidetzen du, eta musika ona gogoko izaten irakasten die. 
(






(Oharra: � HYPERLINK "http://www.navarra.es" ��www.navarra.es� webguneko “Berriak” atalean prentsa ohar honi buruzko argazki bat dago. 

